
AFFILIATSIYA MOTIVINING IJTIMOIY-
PSIXOLOGIK TADQIQOTLARDA O‘RGANILISHI

Samatova Sevara G‘ayratovna 
Aniq va ijtimoiy fanlar universiteti katta o‘qituvchisi

Annotatsiya: Maqolada jahon amaliyotiga ko‘ra, keyingi yillarda shaxsdagi yakkalanish, yolg‘izlanish motivining oshib 
borishi jamiyatda salbiy jarayon sifatida marginalizm xodisalarini tezlashtirmoqda. Shuningdek maqolada affiliatsiya 
motivining “birlashmoq”, “birlashtirmoq” xarakteri ijtimoiy munosabatlarni yaxshilashning eng asosiy shartlarida biri 
ekanligi ilmiy asoslanadi. 

Kalit so‘zlar: xulq-atvor, motiv, affiliatsiya motivi, ijtimoiy munosabat, muloqot, marginalizm.
Abstract: According to the article, according to world practice, in the fo lowing years, the increase in the motive of 
isolation and loneliness in the individual accelerates the phenomenon of marginalization as a negative process in society. 
Also, in the article, it is scientifica ly based that the nature of the motive of affiliation «to unite», «to unite» is one of the 
most basic conditions for improving social relations. 

Key words: behavior, motive, affiliation motive, social relationship, communication, marginalism.
Аннотация: Согласно статье, согласно мировой практике, в последующие годы усиление мотива изоляции и 
одиночества у личности ускоряет явление маргинализации как негативного процесса в обществе. Также в статье 
научно обосновано, что природа мотива принадлежности «объединиться», «объединиться» является одним из 
самых основных условий совершенствования общественных отношений. 

Ключевые слова: поведение, мотив, мотив принадлежности, социальные отношения, общение, маргинализм.

KIRISH
Biz tez sur’atlar bilan rivojlanib borayotgan davlat sifatida ma’rifatli, demokratik va kuchli huquqiy fuqarolik 

jamiyatini qurar ekanmiz, birinchi navbatda jamiyatda jamoatchilik nazorati va aholining turli qatlam vakillarida 
daxldorlik fazilati shakllanishi kerak. Buning uchun ijtimoiy psixologiyadagi affiliatsiya motivini shakllantirish 
maqsadga muvofiqdir.

Demak, mazkur motivga kengroq to‘xtalamiz va uning ijtimoiy-psixologik kategoriya ekanligini mahalliy va 
xorijiy tadqiqotlarga asoslanib nazariy jihatdan asoslab o‘tamiz.

Tadqiqot maqsadi: aholi turli qatlam vakillarida affiliatsiya motivini shakllantirish orqali ijtimoiy 
munosabatlarni barqarorlashtirish, odamlar orasidagi marginalizm (ijtimoiy begonalashuv, ijtimoiy yakkalanish) 
omilini kamaytirishdan iboratdir.

Affiliatsiya motivining ijtimoiy-psixologik tadqiqotlarda o‘rganilishi.
Affiliatsiya motivi XX asr o‘rtalaridan boshlab ijtimoiy psixologiya va shaxs psixologiyasining markaziy 

tadqiqot obyektlaridan biri bo‘lib kelmoqda. D. MakKlelland, G. Murray va J. Atkinson kabi olimlar uni inson 
faoliyatining asosiy harakatlantiruvchi kuchlaridan biri sifatida talqin qilganlar. Ushbu motiv odatda quyidagi 
tadqiqot yo‘nalishlarida chuqur o‘rganiladi:

•	 Shaxs ijtimoiy moslashuvi: guruhga kirish, do‘stlik aloqalarini shakllantirish, yolg‘izlikka bardoshlik 
darajasi.

•	 Ijtimoiy qo‘llab-quvvatlash ehtiyoji: stress holatlarida boshqalardan yordam kutish tendensiyasi, 
xavfsizlik va emotsional tayanch izlash.

•	 Guruhdagi xulq-atvor: guruh me’yorlariga bo‘ysunish, liderga ergashish, konfliktlardan qochish 
strategiyalari.

•	 Empatiya va interpersonallik: boshqalarni his qilish, yoqtirish-yoqtirilish ehtiyoji, “men boshqalar ko‘zida 
qandayman?” savoliga sezgirlik.

•	 Ijtimoiy tarmoq va media tadqiqotlari: onlayn platformalarda do‘stlik ulashish, “like” va tasdiqlovchi 
ishoralarga qaramlik.

•	 Korporativ va ta’lim muhitida: jamoaviy ishga moyillik, intizom va motivatsiyaning ijtimoiy omillarga 
bog‘liqligi.

MAVZUGA OID ADABIYOTLAR SHARHI
Zamonaviy tadqiqotlarda affiliatsiya motivi nafaqat oddiy “odam bilan bo‘lish istagi”, balki psixologik 

xavfsizlik, ijtimoiy e’tirof va identitetni mustahkamlash mexanizmi sifatida talqin qilinmoqda. Hozirgi kunga 
kelib, fanda motivatsiya muammosi va uning tabiatiga oid ko‘plab nazariyalar shakllangan bo‘lib, xorijning 
o‘zida aynan shu muammolarga bag‘ishlangan 100 ga yaqin nazariyalar mavjudligini ta’kidlash mumkin. 
Mazkur masala bo‘yicha rus ijtimoiy psixologiyasining rivojlanishiga salmoqli hissa qo‘shgan olima G. M. 
Andreeva [1] ta’kidlaganidek, agar sotsiologlar uchun ijtimoiy munosabatlar muhim hisoblansa, psixologlar 
uchun o‘zaro shaxslararo munosabatlar alohida tadqiqot ob’ekti bo‘lib xizmat qiladi. O‘z navbatida, odamlar 
o‘rtasida shakllanadigan shaxsiy o‘zaro munosabatlar doirasi juda keng bo‘lib, bularning barchasi psixologlar 
tomonidan alohida e’tiborni talab etadi. An’anaviy tarzda ijtimoiy psixologiyada tadqiqot ob’ekti sifatida affiliatsiya 
tushunchasi bilan belgilanuvchi o‘zaro munosabatlar doirasi oldinga chiqadi. Aytib o‘tish joizki, muvaffaqiyatga 
erishish, mag‘lubiyatdan qochish yoki hokimiyatga intilish motivlariga nisbatan affiliativ motivlar kam o‘rganilgan 
ijtimoiy-psixologik fenomenlar sirasiga kiradi.

Affiliatsiya motivining etimologik xususiyatlariga to‘xtaladigan bo‘lsak, “affiliatsiya motivi” (ing. to affiliate – 
birlashmoq, birlashtirmoq) insonni boshqa odamlar davrasida bo‘lishga intilishini anglatadi. Keltirilgan ta’rifga 
ko‘ra, sub’ektning potensial xavfli stress holatiga tushishi bilan affiliatsiya motiviga bo‘lgan tendensiya ham 
ortib boradi. Bunda odamlar jamoasi murakkab va xavfli sharoitdagi reaksiyalar xarakteri hamda tanlangan 
xulq-atvor uslubining to‘g‘riligini yoki noto‘g‘riligini aniqlash imkoniga ega bo‘ladi. Ma’lum doiradagi odamlar 
o‘rtasidagi yaqinlik xavotirlanish darajasining pasayishiga olib keladi va shu bilan birga ham fiziologik, ham 
psixologik stressning oldini oladi yoki uning oqibatlarini yumshatadi. Affiliatsiya motivining susayishi esa 
yolg‘izlik va begonalashuv hislarini tug‘diradi hamda frustratsiyaga olib keladi [2; 43-b.].

Shuningdek, “boshqa insoniy mavjudotlarga nisbatan yaqin bog‘liqlikni his etish”ni Mayers yer markazida 
joylashuvchi o‘qqa o‘xshatib, uning atrofida inson individining go‘daklikdan to o‘limigacha bo‘lgan butun hayoti 
aylanadi va ushbu yaqin bog‘liqliklardan insoniyat kuch hamda har kunlik hayotiy quvonch topadi, deb ta’kidlaydi. 
Shu ta’rifi orqali u affiliatsiya motivining tabiatini tushuntirib berishga harakat qiladi [3; 247-b.].

TADQIQOT METODOLOGIYASI
Tadqiqot jarayonida suhbat, ijtimoiy-psixologik so‘rovnoma, kuzatish kabi metodlardan foydalanildi va 

olingan natijalarning statistik ishonchlilik darajasi faktorli tahlil orqali tasdiqlandi.

TAHLIL VA NATIJALAR
Ijtimoiy psixologiyada ushbu masala bo‘yicha turli olimlar affiliatsiya motivatsiyasiga ta’rif berganlar. 

Ularning fikricha, affiliatsiya motivatsiyasi — muloqotga intilish, bilishga intilish, o‘z-o‘zini ta’kidlash, manfaatli 
hamkorlikka intilish kabi maqsadlar, ehtiyojlar va motivlar majmuasidan iboratdir [4]. Ushbu motiv yaqqol 
namoyon bo‘luvchi ijtimoiy xarakterga ega, chunki u boshqa odamlar bilan o‘zaro munosabat doirasidagina 
amalga oshadi. Muloqotga bo‘lgan ehtiyoj umuminsoniy ehtiyoj hisoblanib, u insonning jamoatchilik va 
hamkorlikka intilishi kabi fundamental baza asosida shakllanadi [5].

Tadqiqotchi X. Xekxauzen [6] affiliatsiya motivini muloqotga ehtiyoj doirasida o‘rganib, bu motivning har 
kungi, lekin shu bilan birga fundamental xarakterga ega ekanligini ta’kidlaydi. Unga ko‘ra, affiliatsiya motivi 
psixik hodisa, motiv, mayl, xohish, boshqa odamlarga intilish sifatida namoyon bo‘ladi. Uning asosida muloqotni 
amalga oshiruvchi insonning emotsional va ishonchli aloqalarga bo‘lgan ichki ehtiyoji yotadi. Odatda, bu yaqin 
munosabatlar o‘rnatishga intilish, har ikkala tomonga qoniqish olib keluvchi muloqot jarayoni hamda birgalikdagi 
harakatlar majmui ko‘rinishida namoyon bo‘ladi. Ushbu ehtiyojning maqsadi turlicha bo‘lishi mumkin, hatto 
bir-birini rad etuvchi (yaqin munosabatlarga erishish yoki suhbatdoshdan o‘z maqsadi yo‘lida foydalanish) 
ko‘rinishlarda ham kelishi mumkin (X. Xekxauzen).

Adabiyotlarni o‘rganishimiz shuni ko‘rsatadiki, “affiliatsiyaga ehtiyoj” tushunchasi turli tadqiqotlarda turlicha 
tahlil qilingan. Affiliatsiya motivini birinchilardan bo‘lib o‘rgangan X. A. Myurrey tahliliga ko‘ra, ushbu motivning 
namoyon bo‘lishi ikki qirraga ega: birinchisi — shaxsiy muloqot, birlashish ehtiyoji; ikkinchisi esa — ma’lum 
guruhga mansublikni ifoda etadi. Birinchisida munosabatlarning ishonchliligi va emotsional aloqalarga ehtiyoj 
(Yan Mazurkevich, K. Obuxovskiy) alohida ta’kidlanadi. Ikkinchisida esa insonning ijtimoiy aloqalarga bo‘lgan 
ehtiyoji (Brem, P. Bruunk), aniq bir guruhga mansubligi (D. Makklelland, Ye. V. Trifonov) va referent guruhga 
qanday hissiyotlar bilan qarashidan qat’i nazar, boshqa insonlar jamoasini qidirishga intilishi (Brem, P. Bruunk) 
nazarda tutiladi.

Aslida, affiliativ ta’sir doirasining bunday ko‘pqirraliligi bir-biriga zid emas, chunki ular turli vaqt va vaziyatlarda 
faollashadi. Bolalik davrida bu ona bilan bo‘lgan yaqin aloqa shaklida namoyon bo‘lsa, vaqt o‘tishi bilan ushbu 
ehtiyojning namoyon bo‘lish doirasi kengayib boradi. Endilikda nafaqat yaqin insonlar bilan emotsional aloqa 
o‘rnatish, balki “biror narsaning asosiy elementi”ga (Bleyer) aylanishga intilish kuzatiladi.

O‘rganishlarimiz shuni ko‘rsatadiki, affiliatsiya motivatsiyasi ko‘pqirrali mazmunga ega bo‘lib, u odamlar 
bilan muloqotga kirish ehtiyoji, guruh a’zosi bo‘lish, atrofdagilar bilan o‘zaro aloqada bo‘lish, boshqalarga 
yordam ko‘rsatish hamda ulardan yordam qabul qilish kabi kompleks motivlarni o‘z ichiga oladi. Shu bois u 
ijtimoiy psixologlar uchun maxsus tadqiqot predmetiga aylangan. Ushbu hodisaga turlicha ta’riflar berilgan 
bo‘lsa-da, ko‘pincha affiliatsiya motivatsiyasi deganda, insonning odamlar davrasida bo‘lishga, ular bilan 
muloqotda bo‘lishga, ular tomonidan tan olinishga, ular bilan ijobiy shaxsiy munosabatlar o‘rnatish va saqlab 
qolishga intilishi tushuniladi.

Tadqiqotimiz doirasida, mahalliy olima N. Norqulova tadqiqotlariga asoslanib, affiliatsiya (aloqa, muloqot) 
deganda, insonlar bilan (tanish, notanish va kam tanish) muloqot o‘rnatish natijasida har ikkala tomonda birday 
qoniqish hosil qiluvchi, muloqot jarayonini mazmun bilan boyituvchi va unga faol kirishishga undovchi ijtimoiy 
o‘zaro ta’sirlarning muayyan sinfi tushuniladi, degan xulosaga kelishimiz mumkin [7].

Affiliatsiya motivining o‘ziga xos bir qator funksiyalari mavjud bo‘lib, ularni G. M. Andreeva, A. A. Bodalyov, 
B. F. Lomov, A. A. Leontev va boshqa olimlar o‘z ilmiy izlanishlarida tizimlashtirib o‘rganganlar. Tadqiqotchi X. 
A. Myurrey esa odamlar o‘rtasidagi bog‘liqlik ehtiyojining to‘rt turini ajratadi [X. Xekxauzen]:

1.	 Affiliativ ehtiyoj (birlashish ehtiyoji);
2.	 Rad etilish ehtiyoji (ob’ektlarni inkor etish, chetda qolish);
3.	 Rahnamolik ehtiyoji (himoya qilish);
4.	 Qo‘llab-quvvatlash ehtiyoji (yordam va himoya qidirish).
Affiliatsiya motivining tarkibiy qismlarga bo‘linishi A. Megrabyan tomonidan o‘tkazilgan tajriba ishlariga 

asoslanib kiritilgan bo‘lib, muallif ushbu motivni ikkita motivator — affiliatsiyaga yo‘nalganlik va rad etilishdan 
qo‘rquv motivatorlariga ajratadi. Ularning asosida esa shaxslararo o‘zaro ta’sirlarning muvaffaqiyati yoki 
muvaffaqiyatsizligi yotadi [8].

Tadqiqotchi A. Maslou esa boladagi birinchi darajali sotsiogen ehtiyoj sifatida affiliatsiyaga bo‘lgan ehtiyoj 
konsepsiyasini ilgari suradi. Maslou fikricha, inson tug‘ilganida faqat fiziologik ehtiyojlarga ega bo‘ladi. Ma’lum 
muddatdan so‘ng esa bola ijtimoiy bog‘liqlikning dastlabki belgilarini va atrofdagilarga nisbatan tanlovchan 
sevgini namoyon eta boshlaydi. Keyinchalik esa bola ota-ona muhabbati va g‘amxo‘rligini his etganidan so‘ng 
unda avtonomlikka, mustaqillikka, maqsad va maqtov orqali muvaffaqiyatga erishishga intilish shakllanadi (A. 
Maslou, 1999).

Demak, bolaning ilk ontogenez davrida ushbu ehtiyojlarning qondirilmasligi insonning tashqi muhitga 
keyingi ijtimoiy adaptatsiyasiga salbiy ta’sir ko‘rsatib, hatto to‘g‘rilab bo‘lmas asoratlarga olib kelishi mumkin 
degan xulosa kelib chiqadi [9].

Ko‘pgina tadqiqotchilar bu fikrni qo‘llab-quvvatlab, bolaning shaxsiy xususiyatlari asosini unga g‘amxo‘rlik 
qiluvchi kattalar bilan o‘zaro aloqa davridayoq shakllanishini ta’kidlaydilar. Ular o‘rtasidagi affektiv aloqa muhim 
o‘rin tutadi. Emotsional bog‘lanish va sevgiga ehtiyoj nafaqat xulqni, balki butun inson hayotini belgilovchi asosiy 
ehtiyojlardan biridir. Z. Freyd psixoanalizida ham, ko‘pgina psixolog va psixoterapevtlarning konsepsiyalarida 
ham nevroz asosida yoshligida mehr ko‘rmagan yoki muhabbatga to‘ymaganlik natijasida paydo bo‘ladigan 
nerv-psixik buzilishlar yotadi, degan fikr ilgari suriladi.

Affiliatsiya motivi ijtimoiy xarakterga ega bo‘lib, uning ijtimoiy-psixologik kategoriya ekanligi ilmiy asoslangan. 
Ushbu motiv aholining turli qatlam vakillarida o‘zaro munosabatlarda namoyon bo‘lib, uning shakllanishi o‘zaro 
ahillik, birlashish, ko‘maklashish, bir-birini to‘laqonli anglash, bir-biriga yordam berish va ob’ektiv munosabat 
o‘rnatish kabi tayanch mezonlarni shakllantiradi.

Masalaga oid rus, xorijiy va mahalliy tadqiqotlarda ushbu motiv hamda motivatsiya muammosi psixologik 
kategoriya sifatida talqin etilgan va unga ijtimoiy-psixologik nuqtai nazardan yondashilgan. Bu yondashuvlar 
affiliatsiya motivatsiyasining ijtimoiy-psixologik kategoriya ekanligini va guruhiy jarayonlar hamda faoliyat 
doirasida aynan ijtimoiy-psixologik hodisa sifatida namoyon bo‘lishini tasdiqlaydi.

Nazariy o‘rganishlarimiz shuni ko‘rsatadiki, affiliatsiya motivatsiyasi muammosi ijtimoiy faoliyat, ijtimoiy 
xulq va muomala kategoriyalari bilan uzviy tarzda bog‘liq bo‘lib, u ijtimoiy-ma’naviy muhit barqarorligiga ijobiy 
ta’sir ko‘rsatuvchi tayanch motiv ekanligini ko‘rsatuvchi ijtimoiy-psixologik qonuniyat mavjud.

Tadqiqot doirasida o‘rganilgan affiliatsiya motivi ijtimoiy xarakterga ega bo‘lib, u ijtimoiy munosabatlarning 
barqarorligi uchun eng muhim ijtimoiy-psixologik hodisalardan biri ekanligi nazariy jihatdan ilmiy asoslandi. 
Shuningdek, affiliatsiya motivi odamlarning o‘zaro, shuningdek oila a’zolarining o‘zaro munosabatlarida 
namoyon bo‘lib, uning shakllanishi “hamjihatlikka intilish”, “hamkorlikka intilish”, “ahillikka intilish”, “bir-birini 
tushunishga intilish”, “empatiya” kabi tayanch mezonlarning rivojlanishiga xizmat qiladi.

XULOSA VA TAKLIFLAR
Aholining turli qatlam vakillarida affiliatsiya motivatsiyasining namoyon bo‘lishi ijtimoiy munosabatlar 

barqarorligiga ta’sir ko‘rsatar ekan, demak, u bilan bog‘liq barcha ijtimoiy-psixologik determinantlarni empirik 
jihatdan puxta o‘rganish va mazkur ijtimoiy xulqni boshqarish mezonlarini ishlab chiqish zarurati mavjud. 
Shuningdek, o‘z xulq-atvorida yuqori affiliatsiyani namoyon etgan aholining turli qatlam vakillari ijtimoiy 
munosabatlarni oson o‘zlashtirishi, odamlarga nisbatan sezgirligi va muloqotga moyilligi aniqlangan.

